
Samband íslenskra sveitarfélaga gaf út forsendur fjárhagsáætlana sveitarfélaga fyrir árin 2027-2031 

þann 12. júní sl. sem er byggð á þjóðhagsspá Seðlabanka Íslands frá því í maí sl. Spá bankans er þó 

aðeins til þriggja ára (2026-2028), auk þess sem að bankinn birtir ekki allar þær upplýsingar sem 

sveitarfélög hafa notað í fjárhagsáætlanagerðinni. Því inniheldur eftirfarandi minnisblað einnig mat 

fjármála- og efnahagsráðuneytisins á ákveðnum hagstærðum og þeirra framlengingu á spá 

Seðlabankans um þrjú ár (2029-2031). Loks getur verið gagnlegt að styðjast við þjóðhagsspár 

greiningardeilda viðskiptabankanna, auk mannfjöldaspár Hagstofunnar og Byggðastofnunar.  

Spárnar gefa vísbendingar um skattheimtu og útgjaldaþróun sveitarfélaga á komandi árum. Ætlun 

Sambands íslenskra sveitarfélaga með minnisblaði þessu er að styðja við fjárhagsáætlunargerð 

sveitarfélaga en fjárhagsáætlun skal fylgja upplýsingar um þær forsendur sem byggt er á. Í 

minnisblaðinu er spátímabilið fimm ár því samkvæmt nýjum sveitarstjórnarlögum sem liggja fyrir 

þinginu er lagt til að áætlanagerð sveitarfélaga nái til fimm ára. Frumvarpið hefur þó ekki verið afgreitt.  

Vert er að hafa í huga að spám fylgir ætíð óvissa um raunverulega framvindu. Í áætlunargerðinni í ár 

er enn sem áður verðbólgu- og vaxtaþróun mikilli óvissu undiropin og í því samhengi hvort 

kjarasamningar á almennum og opinberum vinnumarkaði haldi næsta haust. Náist ekki samkomulag 

um viðbrögð við forsendubresti geta samningar á almennum markaði losnað 1. nóvember 2026 og 

samningar á opinberum markaði nokkrum mánuðum seinna. Þá verður niðurstaða virðismatsvegferðar 

KÍ ljós á haustmánuðum 2026 en ef ekki næst sátt um hana gætu samningar KÍ losnað 1. mars 2027. 

Athygli er vakin á því að Hafnarfjarðarbær gerir launaáætlun alfarið skv. gildandi kjarasamningum 

hverju sinni og verður launaáætlun uppfærð verði samið um frekari launahækkanir vegna 

forsendubrests. 

Seðlabanki Íslands uppfærði þjóðhagsspá sína þann 19. ágúst sl. þegar hann hækkaði meginvexti í 

8,00%. Helstu breytingar frá spánni í maí eru að nú er talið að hagvöxtur verði 1,4% í ár eða 0,2 

prósentum minni en í spánni í maí. Atvinnuleysi er að þokast upp og telur Seðlabankinn atvinnuhorfur 

nú lakari en spáin gerði ráð fyrir í maí. Verðbólguspá ársins var einnig færð upp en að verðbólga lækki 

tiltölulega hratt þegar kemur fram á næsta ár. 

Óvissa um alþjóðlegar efnahagshorfur er sem fyrr mikil og mun efnahagsframvindan að miklu leyti 

ráðast af þróun mála í stríðsátökum í Mið-Austurlöndum og Úkraínu. Einnig ríkir enn óvissa um hvernig 



 

 

viðskiptadeilu Bandaríkjanna og annarra ríkja vindur fram. Þá er óvíst hver framvindan verður á 

innlendum vinnumarkaði þar sem endurskoðunarákvæði kjarasamninga hefur virkjast. Ef áhrif af 

hækkun olíu- og hrávöruverðs verða meiri en hingað til gæti það leitt til þrálátari verðbólgu en ella. 

Hins vegar gæti vaxandi framleiðsluslaki í þjóðarbúinu leitt til enn hraðari hjöðnunar verðbólgu á seinni 

hluta spátímans. 

Samband íslenskra sveitarfélaga gerir ráð fyrir að uppfæra forsendublað sitt í lok október eða byrjun 

nóvember rétt fyrir 2. umræðu fjárlaga en þá mun fjármála- og efnahagsráðuneytið uppfæra spár sínar 

fyrir þær hagstærðir sem Seðlabankinn birtir ekki s.s. launavísitölu og útsvarsstofn. Við munum einnig 

fylgjast með þjóðahagsspám annarra aðila eftir því sem líður á haustið og taka tillit til breytinga sem 

koma þar fram teljum við þær skipta máli. 

 

Virðingarfyllst, 

Helga Benediktsdóttir 

